
sþ. 310. Tillaga til þingsályktunar [234. mál]
um brunavarnir í fiskvinnslufyrirtækjum.

Flm.: Guðmundur Einarsson, Stefán Benediktsson, Kolbrún Jónsdóttir,
Kristófer Már Kristinsson.

Alþingi ályktar að fela Brunamálastofnun ríkisins að rannsaka brunavarnir í fyrirtækj-
um í fiskvinnslu og gera tillögur til úrbóta sé þeirra þörf. Þessari athugun skulu fylgja
upplýsingar um fjölda starfsmanna einstakra fyrirtækja og annað sem sýnir mikilvægi þeirra í
atvinnulífi viðkomandi byggða. Niðurstöðum athugana skal skila í skýrslu innan eins árs til
félagsmálaráðherra. Kostnaður greiðist með aukafjárveitingu úr ríkissjóði.

Greinargerð.
Á undanförnum árum hafa orðið stórbrunar í fiskvinnslufyrirtækjum og oft verið um

gífurlegt tjón að ræða á húseignum, vélum og öðrum búnaði, hráefni og framleiðsluvörum.
Þessi fyrirtæki eru mörg hver burðarásar í atvinnulífi á viðkomandi stöðum og því verður að
auki tilfinnanlegt tjón vegna ýmiss konar röskunar. Afkomu heimila og jafnvel heilla
byggðarlaga er ógnað og verðmætasköpun samfélagsins minnkar.

Húsakostur fiskvinnslunnar er víða í slæmu ástandi. Um er að ræða gömul hús,
viðbyggingar og skúra, sem byggð hafa verið á löngu tímabili og sum hver af litlum efnum.
Umbúðageymslum, rafmagns- og vélaverkstæðum og ýmsum öðrum þáttum starfseminnar
mun oft vera illa fyrir komið og við slíkar aðstæður er erfitt að koma við nauðsynlegum
eldvarnarhólfum og viðvörunarbúnaði vegna brunavarna.

f ljósi undangenginna atburða er nauðsynlegt að mati flutningsmanna að láta fara fram
gagngera athugun á brunavörnum í einstökum fyrirtækjum í fiskvinnslugreinum. Einnig væri
nauðsynlegt að fá upplýsingar um stöðu þessara fyrirtækja og mikilvægi þeirra í atvinnulífi
viðkomandi byggðarlaga. Með slíkri athugun má tryggja betur öryggi á vinnustöðum,
afkomu verkafólks og heimila þess, atvinnuástand byggða og verðmætasköpun samfél-
agsins.

Brunamálastofnun ríkisins hefur ekki starfsfólk á sínum snærum til að sinna verkefnum
af þessu tagi. því verður að ráða til þess utanaðkomandi vinnuafl. Samkvæmt lauslegu mati
gæti hér verið um 350-400 dagsverk að ræða. Þá er reiknað með að tveir menn gætu á einu
ári sinnt eftirtöldum verkefnum:
a) úttektum á aðstæðum og brunavörnum í einstökum fyrirtækjum (fiskimjölsverksmiðj-

um, niðursuðuverksmiðjum, frystihúsum, söltunarhúsum og öðrum stórum vinnustöð-
um í fiskvinnslu),

b) tillögum um úrbætur á einstökum stöðum,
e) söfnun upplýsinga frá sveitarstjórnum um stöðu einstakra fyrirtækja atvinnulífi

byggða,
d) skýrslugerð til félagsmálaráðuneytis í lok verkefnisins.

Ætla má að kostnaður við verkefni af þessu tagi geti verið á bilinu 2,5-3 millj. kr. og er
þá meðtalinn launakostnaður fyrir tvo starfsmenn í fullu starfi, ferða- og gistikostnað ur og
reiknivinna. Þessi upphæð er ekki nema brot af samanlögðu vátryggingartjóni í stærstu
brunum síðustu ára, sbr. yfirlit hér á eftir. Ótalinn er þó stærsti kostnaðurinn sem er vegna
þeirrar röskunar á högum fólks og atvinnu sem lýst var hér að framan.

Hér á eftir fer stutt upptalning á nokkrum stærstu brunum í fiskvinnslufyrirtækjum árin
1981, 1982 og 1983. Byggt er á samantekt sem Brunamálastofnun ríkisins gerði fyrir
Guðmund Einarsson alþingismann og er samkvæmt bréfi brunamálastjóra, dags. 22.
október sl. Tekin eru saman vátrygging atjón sem námu eftirtöldum upphæðum eða hærri:

1983 - 1 000 000 kr.
1982 - 570000 kr.
1981 - 380 000 kr.

Hér er miðað við hlutfall meðalbyggingarvísitölu á tímabilinu. Mjög mismunandi er
hvernig tryggingafélög gefa upp tjón. Sum þeirra miða við húseign, önnur við eiganda, enn
önnur við sveitarfélög o. s. frv. Meðfylgjandi tölur eru því ekki óyggjandi vegna þessara
erfiðleika við að tengja tjón saman.

Í stuttri umfjöllun um einstaka eldsvoða er stuðst við blaðafregnir.

Árið 1981.
Þann 14. febrúar 1981 varð mikið tjón í eldi í fiskverkunarhúsi Þorbjarnar hf. í

Grindavík. Þak hússins brann að miklu leyti og í brunanum skemmdust 2-3 tonn af
saltfiski, 1600 plasttunnur undir súrsíld, 2-3 bílhlöss af skreið í þurrkklefa ásamt ýmsu öðru
sem tilheyrir fiskverkun. Vátryggingarupphæð vegna tjóna á fasteignum nam 290350 kr.
Lausafjártjón var metið á 250 000 kr. Samtals er hér um að ræða 540 350 kr.

Þann 19. ágúst 1981 kom upp eldur í mjölskemmu Síldarverksmiðja ríkisins á
Raufarhöfn. Mikill c;r1durvar í einangrunarplasti sem var á gólfi skemmunnar og átti að nota
til einangrunar og einnig virtist loga mikið í þekju skemmu nnar. Miklar skemmdir urðu á
mjölbirgðum og þaki hússins. Bætur vegna tjóns á fasteignum námu 539 321 kr. og lausafé
206 131 kr. Samtals námu vátryggingagreiðslur 745 452 kr.

Árið 1982.
2. mars 1982 varð brunatjón í skreiðargeymslu á Bíldudal. Vátryggingatjón vegna

fasteignar var 285 965 kr. og heildargreiðslur vegna brunans námu 1 499 385 kr.
6. ágúst 1982 varð eldsvoði í Þorlákshöfn. Þá eyðilögðust rafmagns- og vélaverkstæði

Meitilsins en bæði verkstæðin voru í fiskimjölsverksmiðju fyrirtækisins. Allt brann, sem
brunnið gat, á verkstæðunum en fiskimjölsverksmiðjan slapp óskemmd. Greiðslur vegna
tjóna á fasteignum námu 642 692 kr. og heildargreiðslur námu 1 493 478 kr.

Árið 1983.
17. maí 1983 varð laus eldur á umbúðalofti Hraðfrystihúss Keflavíkur hf. í Keflavík. 60

slökkviliðsmenn með 9 bifreiðar börðust við eldinn í rúmar 4 klst. áður en tókst að ráða
niðurlögum hans. Í fyrstunni leit út fyrir að eldurinn mundi ná til frystigeymslunnar þar sem
voru geymdir um 15 000 kassar af frystum fiski, en slökkviliðinu tókst að hefta útbreiðslu
eldsins. Samkvæmt blaðafregnum voru 115 manns á launaskrá fyrirtækisins. Einnig áttu
50---60 unglingar að hefja þar vinnu um næstu mánaðamót við humarvinnslu og var ljóst að
ekki gæti orðið af því. Vátryggingagreiðslur vegna tjóna á fasteignum námu 8 589 440 kr. og
vegna lausafjár 11 994 000 kr. samtals 20 583 440 kr.

2. júní 1983 kom upp eldur í Hraðfrystihúsinu Norðurtanga á Ísafirði. Auk tjóns sem
varð á húsinu sjálfu var áætlað að um 2000 fiskkassar hefðu eyðilagst í brunanum. Greiðslur
vegna tjóna á fasteignum námu 489 321 kr. og heildargreiðslur námu 1 168 391 kr.

Þann 17. ágúst 1983 varð laus eldur í Hraðfrystihúsi Hellissands. Þann 18. ágúst er haft
eftir Ólafi Rögnvaldssyni, framkvæmdastjóra fyrirtækisins, í Morgunblaðinu:

"Það er ljóst að hér hefur orðið tugmilljóna tjón. Frystihúsið virðist brunnið og ónýtt
eins og það leggur sig, ísklefi, tækjasalur , flökunarsalur , frystiklefar , pökkunarsalur og
báðar fiskmóttökurnar. Það verður því ekki einu sinni hægt að taka á móti fiski til verkunar í
salt þótt söltunarhúsið hafi sloppið. Þá voru nokkur þúsund kassar af freðfiski, 35 lestir af
frystri síld og 20 lestir af smokkfiski í frystiklefanum. Vátryggingarupphæð er ekki nema
smám unir hjá því sem kostar að byggja húsið upp að nýju."

Í sama blaði er haft eftir Gunnari Má Kristóferssyni, oddvita hreppsnefndar Neshrepps
utan Ennis:

"Þetta er mikið áfall þar sem allt að 60% vinnandi manna í byggðarlaginu hafa haft
atvinnu við þetta fyrirtæki. Ég horfi því með ugg til framtíðarinnar og þess skarðs sem
fyrirsjáanlegt er að þessi atburður hefur höggvið í atvinnulíf hér. Hreppsnefndin kom saman
í dag til að ræða þennan vanda og á þeim fundi var eftirfarandi ályktun samþykkt:

Hreppsnefnd Neshrepps utan Ennis lýsir yfir áhyggjum sínum vegna hins alvarlega
ástands er skapast mun í atvinnumálum í hreppnum vegna bruna Hraðfrystihúss Hellissands
í dag. Ljóst er að nú, þegar stærsta atvinnufyrirtækið í hreppnum er ekki lengur starfhæft,
mun skapast mjög alvarlegt ástand í atvinnumálum í hreppnum sem hreppsnefnd hlýtur að
hafa mjög miklar áhyggjur af. Hreppsnefnd Neshrepps utan Ennis telur því mjög brýna þörf
á að hraða verði uppbyggingu Hraðfrystihúss Hellissands þannig að eðlilegt ástand verði á
ný í atvinnumálum í byggðarlaginu."

Í sama tölublaði Morgunblaðsins er eftirfarandi haft eftir Ómari Lúðvíkssyni slökkvi-
liðsstjóra:

"Frá mínum bæjardyrum séð hefur ekki verið spurning um það hvort húsið brynni
heldur hvenær. Þetta er gamalt hús sem allt of oft hefur verið stækkað og í því eru engir
eldvarnarveggir og mikið er um gömul umbúðaloft. Það var þó lán í óláni að þetta gerðist við
núverandi aðstæður. Nóg var af vatni í læknum sem rennur hér hjá, en ef þetta hefði gerst
um vetur hefði ábyggilega orðið vatnsskortur. Eldurinn hefur að öllum líkindum komið upp í
námunda við gamalt umbúðaloft og svo snögglega gaus hann upp að fólkið komst með
naumindum niður af kaffistofunni. Þetta var rétt eins og hendi væri veifað."

Árið 1984.
Ekki hafa verið teknar saman sambærilegar upplýsingar fyrir árið 1984. Langstærsti

bruni nn af þessu tagi varð á Raufarhöfn 10. desember 1984. Þá varð eldur laus í frystihúsi
Jökuls, að því er talið er út frá rafmagnsofni. Eldurinn komst upp í gegnum timburloft og í
umbúðalager frystihússins. Þaðan barst hann síðan eftir þaki hússins.

Í Morgunblaðinu 12. des. 1984 er haft eftir Gunnari Hilmarssyni sveitarstjóra að
annaðhvort verði frystihúsið endurbyggt eða byggð á staðnum leggist niður. Einnig kom
fram að kvenfólk, sem hefur unnið hjá Jökli, verði nú annað tveggja að fara á
atvinnuleysisbætur eða sækja vinnu til Þórshafnar, en þangað er um klukkustundar ferð.
Talið er að um þriðjungur verkafólks á Raufarhöfn horfi fram á atvinnuleysi uns
bráðabirgðavinnsla getur hafist að nýju eftir u.þ.b. mánuð.

ÍNT. 12. des. 1984 er skýrt frá því að brunamálastjóri hafi skoðað frystihús Jökuls fyrir
ári og gert athugasemdir við þann hluta byggingarinnar sem eldurinn kom upp í. Einnig
kemur fram að athugasemdum hafi ekki verið sinnt.

